
მადრიდი, 3 სექტემბერი /ახალი ამბები - საქართველო/. ესპანურმა ფირმამ, რომელიც ტრანსპორტის ინოვაციური სახეობების გამოგონებითაა დაკავებული, წყალზე სიარულის მეთოდი შეიმუშავა. იუწყება ინტერნეტ-გამოცემა ”Diariodeibiza”.

გამოცემის მონაცემებით, მალაგაში დარეგისტრირებულმა კომპანიამ "Vehiculos con Ingenio" დაახლოებით ერთი თვის წინ დაიწყო ახალი ტრანსპორტის - წყლის ბურთების გაყიდვა, რომელთა მეშვეობითაც სფეროში მსხდომ ”მგზავრებს” წყალზე სიარული შეუძლიათ. 

”ტრანსპორტის” ახალი სახეობა წარმოადგენს პლასტიკის დიდ, გამჭვირვალე, ჟანგბადით სავსე სფეროს, რომელშიც მგზავრებს სპეციალური შესასვლელიდან ათავსებენ. ჟანგბადი სფეროში შეჰყავთ მილით, რომელიც ჰაერის კომპრესორთანაა მიერთებული. სფეროში მყოფ ადამიანს იქ დარჩენა ორ საათს შეუძლია.

”Diariodeibiza”-ს მონაცემებით, ინოვაცია 500 ევრო ღირს და ექსტრემალური განცდების მოყვარულთა შორის დიდი პოპულარობით სარგებლობს. 

კომპანია ”Vehiculos con Ingenio” მუშაობს ტრანსპორტის ახალი, პრაქტიკული, ეკოლოგიურად სუფთა და იაფი სახეობების გამოგონებაზე. არსებობის ერთი წლის განმავლობაში კომპანიამ შეიმუშავა და გასაყიდად გამოუშვა მგზავრობის 34 ალტერნატიული სატრანსპორტო საშუალება, რომელთა შორისაა დასაკეცი ველოსიპედი, წყლის თვითმგორავი, თვითმფრინავები და ავტომობილები რადიომართვით, ელექტრომოპედი და ”მფრინავი” ჩექმაც კი. 

